
Yangi Oʻzbekistondagi jadal islohotlar davlat boshqaruvidagi sifat jihatidan tub 

oʻzgarishlarni yuzaga keltirmoqda. Bu vazifa ilgʻor mamlakatlar tajribasida sinalgan 

oʻziga xosliklarni qoʻllash bilan bir qatorda, qadimiy davlatchiligimiz tarixidagi boy 

tajribadan foydalanishni ham talab etadi. Shu bilan bir qatorda, oʻzbek xalqi oʻz tarixi 

va madaniyatini, oʻzining kelib chiqish tarixini haqqoniy bilishga intilishi kuchaydi. 

“Oʻzbek xalqi va davlatchiligi tarixiga oid nazariy masalalar: muammo va yechimlar” 

mavzusidagi ilmiy-amaliy anjuman Oʻzbekiston hududlarida davlatchilikning 

shakllanishidan boshlab bugungi kungacha oʻtgan davr mobaynida davlatchilikning 

sohasida yuz bergan taraqqiyot jarayonlari, siyosiy va iqtisodiy oʻzgarishlar va 

ularning xususiyatlari, oʻzbek davlatchiligining rivojlanishi bosqichlari hamda oʻzbek 

xalqining shakllanishi jarayoni bilan bogʻliq nazariy masalalar, fandagi muammolar 

va ularning yechimlariga qaratiladi. 

 Ushbu ilmiy maqolalar toʻplamiga Oʻzbekiston Respublikasi Fanlar 

Akademiyasining ilmiy tadqiqot institutlari, Oliy ta’lim, fan va innovatsiyalar 

vazirligining oliy oʻquv yurtlari, akademik litseylar professor-oʻqituvchilari va 

talabalari, umumta’lim maktablari oʻqituvchilarining Oʻzbekistonning tarixi, ilk 

davlatchilik bosqichlari, ijtimoiy-iqtisodiy, madaniy hayoti, fan va texnika 

taraqqiyoti, yoshlar siyosatiga bagʻishlangan ilmiy maqolalari kiritiladi.  

Oliy ta’lim, fan va innovatsiyalar vazirligining 2024-yil 27-dekabrdagi 

fevraldagi №-490 farmoyishiga muvofiq, “Oʻzbek xalqi va davlatchiligi tarixiga oid 

nazariy masalalar: muammo va yechimlar” mavzusidagi xalqaro ilmiy-amaliy 

anjumani maqolalar toʻplamiga ilmiy tadqiqot institutlari, oliy ta’lim muassasasalari 

va ilmiy tashkilotlarning professor-oʻqituvchilari, mutaxassislari, ilmiy xodim, 

izlanuvchilar hamda iqtidorli magistr va talabalarning ilmiy ishlari kiritilgan. 

Mazkur toʻplam Termiz davlat universiteti Tarix fakultetining 2025-yil 6-

apreldagi yigʻilishida muhokama etilib, ilmiy kengashga taqdim qilindi. Termiz 

davlat universiteti ilmiy kengashining 2025-yil 7-apreldagi 8-sonli yigʻilishida ushbu 

toʻplam muhokama etilib, nashrga tavsiya etildi. 

Mualliflar taqdim qilgan ilmiy maqolalari faqat texnik jihatdan tahrir qilindi. 

Shuningdek, maqoladagi ilmiy fikrlardagi noaniqlar va kamchiliklar uchun maqola 

muallifi javobgar bo‘lib, tahrir hay’ati  ushbu masaladagi javobgarlikdan o‘zini soqit 

qiladi. 

АССАЛОМУ АЛАЙКУМ МУҲТАРАМ АНЖУМАН ИШТИРОКЧИЛАРИ! 

 

Ҳурматли азиз меҳмонлар Янги Ўзбекистон шароитида мамлакатимизда 

амалга оширилаётган кенг қамровли ислоҳотлар ва инсон қадрини улуғланиши 

таълим ва илм-фанга берилаётган юксак эътибор туфайли ҳаётимизнинг ҳар 

бир кунида ўзгача шукуҳ ва бунёдкорлик ишлари кўзга ташланмоқда. Бу эса 

аввало ҳар биримизнинг юртимизда кечаётган улкан ўзгаришлар жараёни билан 

дахлдорлик ҳиссида яшашлигимизни тақозо этади.  

Муҳтарам Президентимиз Шавкат Миромонович воҳамиз тарихига жуда 

катта баҳо бериб, Сурхон заминининг соддадил, меҳридарё инсонлари ҳамиша 

юртимизнинг равнақига ўзларининг муносиб улушларини қўшганлиги, 

воҳанинг мард ва жасур фарзандлари доимо сарҳадларимиз ҳавфсизлигимиз 

йўлида мардлик ва матонат намуналарини кўрсатганлигини таъкидлашлари 

воҳамиз аҳлининг ватанпарварлиги ва юрт равнақига қўшган ҳиссасининг 

эътирофи саналади. Шу жумладан, муҳтарам Президентимиз Термизлик 

алломаларнинг илм-фан ва ислом дини тараққиётига қўшган буюк 

хизматларини ҳам алоҳида таъкидлаб ўтишлари барчамизнинг қалбимизга фаҳр 

ва ифтихор туйғуларини жўш урдиради. Мамлакатимизнинг жанубий 

дарвозасида жойлашган Сурхон воҳаси ниҳоятда улкан тарих ва бой 

қадриятларга, юксак маънавиятга бешик бўлган минтақа саналади. Шу боисдан 

ҳам ўзбек халқи ва давлатчилиги тарихида Сурхон воҳасининг алоҳида ўрни 

мавжуд. Чунки, Сурхон воҳаси тарихи жуда узоқ даврларга бориб тақаладиган 

қадим маскандир. Ўтмиш тарихимиз учун ниҳоятда муҳим бўлган археологик 

ёдгорликларнинг ҳам аксарият қисми шу воҳада жойлашган. Шунингдек, воҳа 

ҳудудида инсониятнинг энг қадим аждодлари макон тутган замин ҳамдир. 

Воҳамиз ҳудудида жойлашган Зараутсой тасвирлари ибтидоий одамлар 

тафаккур ва тасаввури асосида яратилган бўлса, ўз аҳамияти жиҳатдан 

Сополлитепа обидаси минтақада ўтроқ тарзда турмуш кечирган 

аждодларимизнинг илк макони саналади. Жарқўтонда шаклланган илк шаҳар 

маданияти эса Марказий Осиёда шаҳарсозлик анъаналарининг дебочаси 

ҳисобланади. Шуни алоҳида ғурур ва ифтихор билан таъкидлаш лозимки, 

давлатчилигимиз илк пойдевори ҳам шу заминда қарор топган қадим Бақтрия 

ҳудудлари билан чамбарчас боғлиқликни касб этади. 

Юксак фалсафий – аҳлоқий таълимотларга асосланган зардуштийлик дини 

негизларининг юзага келишида ҳам қадим Бохтарзаминининг ўзига хос ўрни 

бор. Шуни алоҳида ғурур ва ифтихор билан таъкидлаш жоизки, минтақанинг 

қадим маданияти Салавкийлар ва Юнон-Бақтрия подшоликлари даврида эллин 

маданияти билан омухталашиб, ҳатто унга белгиловчи таъсир ўтказган. 

Кушонлар салтанатининг равнақи ҳам ана шу табаррук замин билан чамбарчас 

боғлиқ тарзда кечган. Қадим Сурхон воҳаси ўрта асрлар шароитида ҳам муҳим 

аҳамиятга эга бўлган тарихий воқеаларнинг гувоҳи бўлиб, хатто соҳибқирон 

Амир Темур ҳазратлари ҳам давлатчилик рамзи бўлган туғ ва ноғорани Термиз 

яқинида Биё қишлоғида қабул қилиб олди. Ўрта аср даврида воҳада яшаган 

кўплаб алломалар диний ва дунёвий билимлар тараққиётига ҳам ўзларининг 

муносиб улушларини қўшдилар. Инсоният маънавий хазинасини бойитиб, 

ислом дини равнақида воҳа илм аҳлининг ўзига хос беқиёс хизмати бор. 

Тасаввуф тариқатининг йирик вакиллари Ал-Ҳаким ат-Термизий, Хожа 

Алоуддин Аттор ва Сўфи Оллоёр ҳазратлари ҳам ана шу замин 

фарзандларидир. Яна шуни алоҳида таъкидлаш жоизки, воҳа аҳолисининг бой 

моддий ва маънавий мероси бугунги кунда дунё олимларининг назарида 

турганлиги ҳам бежиз эмас.  

Ҳақиқатдан ҳам Сурхон воҳаси ўзбек давлатчилиги тарихида муҳим ўрин 

тутган. Чунки қадимги Бақтрия давлати илк давлатчилигимизнинг ёрқин 

намуналаридан бири саналади. Қолаверса давлатчилигимизнинг турли 

босқичларида юртимизга қадам босган босқинчиларга биринчи бўлиб қарши 

турган, уларга қарши мардонавор кураш олиб борган воҳамизнинг мард 

ўғлонларининг жасорати тарих зар варақаларидан муносиб ўрин олган. 

Жумладан, Термиз шаҳри азалдан “Мадинат ар рижжол” яъни мардлар ва 

авлиёлар шаҳри деб бежизга айтилган эмас. Қолаверса, воҳамиз аҳлининг 

анъанавий хўжалик фаолияти, узоқ тарих мобайнида яратилган моддий 

маданият дурдоналари, халқ маънавиятининг ажралмас қисми саналган 

удумлари, юксак маънавий қадриятлари ҳам халқимизнинг бебаҳо бойликлари 

саналади. 

Муҳтарам анжуман қатнашчилари! 

“Ўзбек халқи ва давлатчилиги тарихига оид назарий масалалар: 

муаммо ва ечимлар” мавзусидаги халқаро илмий анжуманининг ҳам ўзига хос 

маъноси бор. 

Чунки, Янги Ўзбекистон шароитида халқимиз тарихини хусусан, ўзбек 

давлатчилиги тарихини янгича руҳда холисона таҳлил қилиш имконияти юзага 

келди. Бу имконият туфайли олимларимиз томонидан тарихимизнинг ҳали 

очилмаган жуда кўплаб қирралари таҳлил этилиб, юртимиз тарихидаги 

кемтикликлар мунтазам тўлдирилиб борилмоқда. Шу жиҳатдан олиб қараганда 

бугунги анжуман ўзининг мақсад ва вазифалари илгари сурган ғоялари билан 

Ўзбекистон тарихи саҳифаларини янада бойитади. Хусусан давлатчилигимиз 

тарихининг очилмаган қирраларини очишга муносиб улуш бўлиб қўшилади деб 

ҳисоблайман.  

Ҳурматли меҳмонлар ва илм аҳли қадим Сурхон заминига хуш келибсиз! 

Сизларнинг илмий ва ижодий фаолиятларингизга доимо муваффақиятлар ёр 

бўлсин, анжуманнинг сермазмун ва мунозараларга бой тарзда ўтишига 

тилакдошман ЭЪТИБОРИНГИЗ УЧУН РАҲМАТ! 

 

Термиз давлат университети 

Ректори      и.ф.д., проф. А.Ҳ.Тошқулов 

BUXORO VOHASIDAGI VARDONZE QOʻRGʻONINING ANTIK VA OʻRTA 

ASRLAR DAVRI TARIXI 

 

S.Z.Pirimqulov  

Buxoro davlat universiteti 

 Arxeologiya yoʻnalishi talabasi; 

Ilmiy rahbar: I.N.Naimov  

Buxoro davlat universiteti 

“Arxeologiya va Buxoro tarixi”  

kafedrasi dotsenti 

 

Annotatsiya: Ushbu maqolada Buxoro viloyatining Shofirkon tumanida 

joylashgan Vardonze qoʻrgʻoni haqida malumotlar berilgan. Shaharning kelib 

chiqishi va tarixi haqidagi malumotlar ilmiy jihatdan tahlil qilingan.  

Kalit soʻzlar: “Var”, Muhammad an-Narshaxiy, Shopur, arablar davri, 

arxeologik qidiruvlar va topilmalar. 

 

Oʻzbekistonning har bir hududida qadimgi davrdan beri shakllanib kelgan 

shaharlar koʻplab uchraydi. Shunday shaharlardan biri Buxoro viloyatining olis 

tumani Shofirkonda joylashgan Vardonze (Varzonze, Vardona, Vardanzi) qal’asi 

hisoblanadi. Tarixiy manbalarga koʻra, “Shofirkon” atamasining kelib chiqishi 

Vardonze qoʻrgʻoni paydo boʻlishi bilan bogʻliq. Bu haqda X asrda yashab oʻtgan 

tarixchi olim Narshaxiyning “Buxoro tarixi” kitobida qayd etilgan. 

Arxeologik qazishmalarning dalolat berishicha “Qoʻrgʻoni Vardonze” nomi 

bilan mashhur yodgorlik VI – XIX asrlar davomida mavjud boʻlib, Zarafshon 

daryosining koʻyi oqimi boʻyida joylashgan va mazkur hududda aholi istiqomat qilib, 

ijtimoiy-iqtisodiy munosabatlar rivojlangan.  

Qoʻrgʻonning uzunligi 110 metr, kengligi 60 – 70 metr, balandligi 45 - 50 metr. 

Vardonxudotlarning maxsus qarorgohi boʻlgan. Rivoyatlarga koʻra, Shopurkom 

atamasi Sosoniylar shahzodasi Shopur ismidan olingan. Shopur Buxoroga kelib, 

Buxorxudotdan yer olib qasr va qishloq qurdirgan va unga ariq keltirgan. 

Narshaxiyning yozishicha, bu katta bir qishloq boʻlib, koʻhandizga, katta va 

mustahkam hisorga ega. U Turkistonning chegarasida joylashgan. U joyda har 

haftada bir kuni bozor boʻlib savdogarlar koʻp kelar edi. Arablar hujumi arafasida 

(VIII asr boshi) Vardonze Buxorodan alohida mustaqil podsholik poytaxtiga 

aylangan. Vardonze hukmdori Vardonxudot arablar uchun Buxorxudotlardan 

xavfliroq boʻlgan. X asrda Vardonze obod shahar edi. Amir Temur Turonda 

hokimiyatni egallashdan avval opasi va boshqa yaqinlarini Vardonze va 

Zandonachida qoldirgan. Vardonzeda toʻqilgan kaʼbapoʻsh Makkaga olib borilgan. 

Akademik Yahyo Gʻulomovning arxeologik va etnografik kuzatishlari Vardonzening 

XX asr oxirlarigacha obod savdo-hunarmandchilik shaharchasi boʻlib kelganligini 

koʻrsatadi. XVIII-XX asr boshlarida Vardonze Buxoro amirligining Shofirkon tumani 

markazi boʻlgan. XVIII-XIX asrlarga kelib Buxoro amirligi va Xiva xonligi 

oʻrtasidagi ichki nizolardan Vardonze ancha jabrlangan. Sadriddin Ayniy guvohlik 

berishicha, 1880-yillarda Vardonze va uning atroflarini qattiq shamol natijasida 

kuchli qum bosadi. Shunday boʻlishiga qaramasdan, Vardonze XX asrning boshida 

ham obod boʻlib, savdo va hunarmandchilik markazi sifatidagi oʻz mavqeini saqlab 

qoldi.  

Mulla Qurbonjon Fitrat Vardonzehiy Buxoriy (vafoti 1888-yil) Vardonzeda 

tugʻilib oʻsgan boʻlib, tojik va oʻzbek tillarida sheʼrlar yozgan, Buxoroning mashhur 

qozilaridan biri boʻlgan.  

Vardonze va uning atroflari Buxoro amirligi, qizil askarlar tomonidan 

tugatilgach, BXSRda boshlangan sovet tuzumiga qarshilik harakatining asosiy 

markazlaridan biriga aylandi (1920-1924-yillar). Aholi 1954 yilgacha Vardonze 

qoʻrgʻonida yashagan, soʻnggi qum bosishdan keyin uni tark etishga majbur boʻlgan. 

Bugungi kunga kelib Vardonze oʻrnida qoʻrgʻon tepalik mavjud. Qoʻrgʻonning ustida 

marmartosh saqlanib qolgan. Hozirgi paytda qoʻrgʻon atrofi nurab, ancha yemirilib, 

ayrim joylari oʻpirilib ketgan. Bu hududda Qoʻrgʻoni Vardonze, Koʻhna Vardonze 

qishloqlari bor. Vardonze davlat tabiat yodgorligi tashkil qilingan. 

Tarixchimiz Muhammad an-Narshaxiyning “Buxoro tarixi” asarida Vardona 

Shopurkonning tarixi Buxorodan qadimiyroq ekanligi, u bir mustaqil davlar sifatida 

oʻz oʻrniga ega boʻlganligi, ma’naviy hayot taraqqiy topganligi, savdo-sotiq 

rivojlanganligi va bundan tashqari, chet davlatlar bilan bevosita aloqa qila olganligi  

haqida behisob malumotlar keltirilgan.Vardonze toponimi haqida gapiradigan 

boʻlsak, “var” soʻzi soʻgʻdcha tildan olingan boʻlib, aholi yashaydigan va chorva 

mollarini saqlash uchun chor atrofi devor bilan oʻrab olingan qadimgi istehkom 

manosini bildiradi. Zardushtiylarning muqaddas kitobi boʻlmish Avestoda ham “var” 

soʻzi shahar manosini bildiradi. Masalan, “Vardonze”, “Varaxsha”, “Dalvarzin” kabi 

toponimlar ham shu soʻz asosida qurilgan. Vardonze - “qoʻrgʻon”, “podshohlarning 

maxsus qarorgohi” degan manolarni ham anglatadi. Bundan tashqari “Qoʻrgʻoni 

Vardonze” nomlari bilan ham atalgan.  

Xitoy manbalarida “Vardoni”, “Vardono” shakllarida uchratishimiz mumkin. Bu 

yurt tuproqlariga mahliyo boʻlib qolgan, unga muhabbat kishvari, qalb gavhari deb 

qaragan Shopur ismli yigitning e’tiroflari, suv olib kelib bu yerlarni obod qilganligi 

bu zaminni ne chogʻli goʻzal boʻlganligidan dalolat beradi. Asli bu diyor atamasining 

kelib chiqishi haqida gapiradigan boʻlsak, Sosoniylar shahzodasi Shopur ismidan 

kelib chiqqan. III-IV asrlarda bu shahzoda oʻz lashkarlari bilan shu hududga ov qilish 

maqsadida keladi. Bu yerlar unga yoqadi va Buxorxudotdan bu yerlarni olib qasr va 

qishloq qurdirgan hamda Kom nomli ariq qazdirib, tepalikka suv olib chiqgan ekan. 

Shunday qilib u yerda Shopurning katta mulki paydo boʻladi. Shopurning vafotidan 

keyin qishloqlar uning avlodiga meros boʻlib qoldi. Qutayba ibn Muslim Buxoroga 

kelgan vaqtda Shopur avlodidan Vardonxudot hukmronlik qilayotgan edi. Bu 

hukmdor va Tagʻshoda Buxorxudot oʻrtasida ziddiyatlar mavjud edi. Vardonxudot 

vafotidan soʻng Qutayba Buxoro mulkini Tagʻshodaga berdi. Narshaxiy yozishicha, 

bu katta bir qishloq boʻlib, koʻhandizga, katta va mustahkam hisorga ega boʻlgan 

ekan. Bu hudud Turkistonning chegara viloyatida joylashganligidan savdo aloqalari 

rivojlangan deyishimiz mumkin. Har haftada bir marta bozor boʻlgan va savdogarlar 

koʻp kelgan. Vardonze oʻz matolari bilan mashhur boʻlgan. Hatto u yerda toʻqilgan 

ka’bapoʻsh Makkaga olib borilganligi haqida malumotlar uchraydi. VIII asr 

boshlaridan boshlab arablar kirib kelgan. 

Hozirgi kunda tepalikda olib borilayotgan arxeologik qazishmalardan 

chiqayotgan eksponatlar, asosan, VIII-XII asrgacha arablar bu hududda boʻlganligini 

bildirmoqda. Tadqiqotlar shuni koʻrsatmoqdaki, bu hudud juda boy boʻlgan va bu yer 

uchun tinimsiz janglar boʻlganligi ham isbotlanmoqda. Qanday deysizmi? 

Qazishmalarda bir hududdan bosh suyagi topilayotgan boʻlsa, boshqa hududdan tana 

suyaklari topilmoqda. Bu shak-shubhasiz bu yerda qaqshatqich janglar boʻlganligidan 

dalolat beradi.  

Vardonzedagi izlanishlar davomida juda koʻplab Xitoy tangalari va boshqa 

davlat tangalari topilgan. Kolleksioner Akram Asqarovning ham bu tadqiqotlarda 

xizmatlari katta boʻlgan. Akram Asqarovning kolleksiyalari bilan yaxshi tanish 

boʻlgan tadqiqoptchi N.S. Nikoshinning qayd qilishicha, unda 12171 ta mis, 1489 ta 

kumush, 17 ta oltin tangalar, sopol va metall idishlar boʻlgan. Uning oʻlimidan soʻng 

tangalarning arzimas qismi muzeyga berilib, qolganlari sotib yuborilgan. 1887-yilda 

rus arxeologiya jamiyati Akram Asqarovni arxeologiyadagi xizmatlari uchun 

“Arxeologiya yutuqlariga yordami uchun” kumush medali bilan taqdirlangan. 

Vardonzening shahriston qismi devor bilan oʻrab olingan. Bundan tashqari 

qal’ani himoyalash uchun 124 gektar uzoqlikda qal’a devori ham mavjud boʻlgan. 

Devorning balandligi 4 metr boʻlgan. Bu devor, asosan, paxsadan boʻlgan. Uchinchi 

devor ham mavjud boʻlgan. Shahar X asrda obod boʻlgan. Temuriylar davri tarixida 

ham bu shaharning oʻziga xos oʻrni mavjud edi. Masalan, Amir Temur Turonda 

hokimiyatni egallaganidan soʻng, oʻz yaqinlarini Vardonze va Zandonachida 

qoldirganligi haqida ma’lumotlar uchraydi.  

XVIII asrga kelib, Buxoro va Xiva xonliklaridagi nizolardan jabrlangan yurtlar 

qatorida Vardonzeni ham koʻrishimiz mumkin. Sadriddin Ayniy guvohlik berishicha, 

1880-yillarda Vardonze va uning atrofini qattiq shamol natijasida qum bosadi. 

Koʻpchilik shaharni tark etadi. Biroq shu yerda tugʻilgan Istat momo Qodirova 1943-

yilgacha Vardonzedan koʻnglini uzolmay qadimiy qishlogʻida yolgʻiz umrguzaronlik 

qilgan ekan. Akademik Yaxyo Gʻulomovning arxeologik kuzatishlari Vardonzening 

XX asr oxirlarigacha obod savdo hunarmandchilik shaharchasi boʻlib kelganligini 

koʻrsatadi. Yuqori madaniy qatlamlarda olib borilgan arxeologik tadqiqotlar 

natijasida aholi XIX asr oxiri - XX asr boshlarida, qumlarning qayta-qayta koʻchishi 

jarayonida shaharni tark etganini koʻrsatadi. 

Bugungi kunda Samarqand Arxeologiya Instituti olimlari hamda 2014-yildan 

buyon Yevro-Osiyo ilmiy tadqiqot jamgʻarmasi bilan birga tashkil qilingan 

Oʻzbekiston-Shveytsariya halqaro qoʻshma ekspeditsiyasi mashhur qadimiy manzilda 

faol tadqiqot ishlarini olib borishmoqda. Hozirda Vardonze tabiat yodgorligi tashkil 

qilingan.  

Xulosa qilib aytganda, Buxoro shahrining shakllangan tarixiy qismidagi 

madaniy meros ob’ektlarini muhofaza qilish va ulardan foydalanishni yanada 

takomillashtirish va tartibga solish, tarix, madaniyat va me’morchilik yodgorliklarini 

har tomonlama oʻrganish, ommalashtirish va targʻib qilish, oʻzbek xalqining bebaho 

milliy qadriyatlarini kelgusi avlodlar uchun saqlab qolish, Buxoro vohasining tarixiy 

qismlarini yagona kompleks sifatida toʻla qonli faoliyat koʻrsatishi uchun choralar 

koʻrish muhim vazifalar hisoblanadi. Zero, Vardonze kabi milliy tariximizning uzoq 

oʻtmishidan dalolat beruvchi shaharlarni har jihatdan tadqiq etish va sayyohlik 

maskanlari sifatida ulardan foydalanish, jahonga tarannum etish zamon talabiga 

aylanmoqda. 

